
ҖӨМЛӘ КИСӘКЛӘРЕН БИЛГЕЛӘҮ МӘСЬӘЛӘЛӘРЕ

Гадәттә теоритик хезмәтләр, теге яки бу мәсьәләгә караган мәкаләләр еш басылып тора. Ләкин практик эшкә игътибар җитми дисәк тә ярый. Күп вакытта теориягә туры килмәгән һәм укытучыны билгесезлектә калдырган җөмләләр күп. Ягъни теория белән практика туры килмәгән очраклар шактый. Җөмлә кисәкләрен билгеләгәндә дә, төгәл үрнәкләр күзәтелми дияргә мөмкин. Шул сәбәпле төрле укытучы төрлечә анализ ясаттыра, бер укытучының хатасы икенче укытучыга күчә. 

Шундый зур проблема булып аерымланган хәлләр тора. Элек-электән тулы җөмләне ким җөмләгә әйләндерү нәтиҗәсендә, аерымланган хәлләрне дә бер бөтен итеп тикшерү гадәткә кергән. Мәсәлән: Тыкрыкка борылгач, кыз эчендәге утлы өермәне басар өчен туктап калды (Н.Гыйматдинова) җөмләсен балалар гына түгел, ә күп укытучы түбәндәгечә тикшерер иде: кыз – гади ия, туктап калды – кушма фигыль хәбәр, басар өчен – максат хәле, өермәне – туры тәмамлык, утлы – аергыч, эчендәге – аергыч, тыкрыкка борылгач – аерымланган вакыт хәле. Ләкин аерымлану бары тик тыныш билгесе белән генә бәйләнгән булганлыкны берсе дә чамаламый. Тыныш билгесен үзгәрткәнгә карап кына тәмамлык хәлгә, урын хәле вакыт хәленә берничек тә үзгәрә алмый. Шул ук җөмләне үзгәртеп карасак, менә ничек килеп чыгар иде: Кыз, эчендәге өермәне басар өчен, тыкрыкка борылгач туктап калды. Кыз – гади ия, туктап калды – кушма фигыль хәбәр, борылгач – вакыт хәле, тыкрыкка – урын хәле, эчендәге өермәне басар өчен – аерымланган максат хәле. Димәк җөмләдәге сүз тәртибен үзгәртәбез икән, җөмлә кисәкләре дә үзгәрә килеп чыга. Бу тупас хата инде ничә дистә еллар буыннан-буынга күчүен дәвам итә. Аерымланган хәл ул тоташтан бер хәл дигәнне берничек тә аңлатмый. Үзенә ияреп килгән кисәкләр белән бергә тыныш билгесе ярдәмендә аерымланган хәл дигән төшенчә бездә, кыскартылып, аерымланган хәл дип бирелә. Ә теге яки бу хәлгә ияреп килгән җөмлә кисәкләрен без аерып калдыра алмыйбыз. Шуңа күрә алар бер тыныш билгесе эченә туплана. Ләкин җөмлә кисәкләре буларак аерым яшәүләрен дәвам иттерәләр. Дөрес җавап түбәндәгечә булыр иде: Тыкрыкка борылгач, кыз эчендәге утлы өермәне басар өчен туктап калды (Н.Гыйматдинова) җөмләсендә кыз – гади ия, туктап калды – кушма фигыль хәбәр, басар өчен – максат хәле, өермәне – туры тәмамлык, утлы – аергыч, эчендәге – аергыч, борылгач – вакыт хәле, тыкрыкка – урын хәле.

Ия грамматикаларда, дәреслекләрдә гадәттә икегә: гади һәм тезмә төрләргә бүлеп өйрәтелә. Ия янында кисәкчәләр килгән очраклар да юк түгел. Әлбәттә, бер генә сүз белән белдерелсә, ул – гади ия; сүзләр тезмәсе белән белдерелсә, ул – тезмә ия дигән кагыйдәгә буйсынабыз. Мин укрыга барам. Юл буенда үги ана үсә дигән мисалларга без инде күнеккәнбез. Ләкин проблема моның белән генә чикләнми бит. Чөнки ия янында төрле кисәкчәләр килгән очраклар да юк түгел. Мондый очраклар бер грамматикада да, бер дәреслектә дә күрсәтелми дисәк тә артык булмас. Бары тик М.Х.Кашапов кына аларга берникадәр тукталып уза. Аның фикеренчә, “бер генә мөстәкыйль мәгънәле сүздән торган ия гади ия дип атала” [1, 81]. Ләкин бу очракта гади ия, гади хәбәр, кушма хәбәр дигән төшенчәләрнең асылы юкка чыга. Әни генә кайтты әлегә дигән җөмләдә генә теркәгече ия янында килгән, һәм ул гади ия булып санала. Әни кайтты гына җөмләсендә гына кисәкчәсе хәбәр составында тора, ләкин ул кушма фигыль хәбәр оештыра.  Бәлки гади һәм тезмә ия дигән бүленеш белән генә чикләнмәскә кирәктер. Ә бәлки ияләр янындагы кисәкчәләрне бөтенләй ия составында карамаскадыр.

Күп кенә контроль эшләрне, язма эшләрне, дәфтәрләрне тикшергәндә, без аерым-аерым сызылган җөмлә кисәкләрен очратабыз. Мәктәп укытучылары гына түгел, вуз укытучылары да аңа аерым игътибар итмиләр дисәк тә ялгыш булмас. Ләкин берничә сүз белән белдерелгән бер җөмлә кисәген тоташтан сызу кирәк. Аерым-аерым билгеләгән очракта, алар берничә җөмлә кисәге булып карала кебек тоела. Ерак патшалыктан, сине алып китәр өчен, илчеләр килде (Ә.Еники) мисалында илчеләр – ия, килде – хәбәр, алып китәр өчен – максат хәле, сине – тәмамлык, патшалыктан – урын хәле, ерак – аергыч. Алып китәр өчен өлешен өчкә бүлеп алу дөрес түгел. 

Кайбер очракларда хәбәр эченә теркәгечләр керү татар теленә хас күренеш. Мәсәлән: Кеше теленә бер эләксәң, элеп тә алалар, селкеп тә салалар (Мәкаль). Әлеге җөмләнең хәбәре – элеп алалар, селкеп салалар. Ләкин алар эченә тә - тә җыючы теркәгеч кереп урнашкан. Менә бу вакытта тә теркәгечләренең асларына сызу кирәк түгел. Чөнки теркәгечләрнең асларына беркайчан да сызылмый. Димәк әлеге җөмләдә хәбәрләрне аерым-аерым сызу таләп ителә икән.

Мәктәп дәреслегендә хәбәрләрне төзелешләре ягыннан икегә генә бүлеп карыйлар: гади һәм кушма хәбәрләр. Алар үз эчләрендә тагын ике төргә: исем һәм фигыль хәбәрләргә бүленә. Ләкин хәбәр бик зур төшенчә. Аны гади исем хәбәр, кушма исем хәбәр, гади фигыль хәбәр, кушма фигыль хәбәр белән генә чикләү шактый авырлык тудыра. Шуңа күрә мәктәп дәреслекләрендә дә гади, кушма һәм тезмә дигән төрләрне бирергә вакыт җитмәдеме икән?

Күп еллар дәвамында җөмлә кисәкләренә сорау куеп өйрәтү дә еш таралган. Ләкин билгеле бер сорау куеп, сүзләрнең фомаларын ятлап кына укучының фикерләү сәләтен үстереп булмый. Укучылар, студентлар, хәтта күп кенә укытучылар да, үз сөйләм органнарын сиземләп, авазларга характеристика бирә алмыйлар. Чөнки бездә теге яки бу кагыйдәне ятлау, истә калдыру гына алга киткән. Ә һәр күренешне аңлап, фикер йөртеп эшләгән очракта, укучының белем дәрәҗәсе күпкә югары булыр иде. Җөмлә кисәгенә сорау куйганда хаталар күп китә. Мәсәлән, кемнең? нәрсәнең? сораулары тәмамлыкка да, аергычка да туры килә. Тәмамлыкны үткәндә, иялек килешендәге исем тәмамлык вазифасын үти дип тә бирелә. Ә аергыч исемгә, тәмамлык фигыльгә иярә дигән кагыйдәне белсәк, теге яки бу җөмлә кисәгенә сорау куеп тору кирәкме соң? Әнинең күлмәге бигрәк матур! Әнинең кайтуын көтәм. 
Гади җөмлә кисәкләрен билгеләгәндәге, гомумән, синтаксиска бәйле проблемалар моның белән генә чикләнми. Мәктәп, югары уку йорты бер система белән эшләгәндә генә, тел камилләшә ала. Әлеге кимчелекләрне бетерү уңаеннан дәреслекләрне яңадан карап, мәктәп укытучыларына яңадан консультацияләр бирергә кирәк. Синтаксисның теге яки бу мәсьәләләренә багышланган түгәрәк өстәлләр, кара-каршы сөйләшүләр дәвам итәр дип уйлыйбыз.

